
Материалдар «Солоҥы» журналдаҥ алылган

БАЛДАР БИЧИЙТ
Кӱндӱлӱ редакция!

Мен Койткина Эркелей Улаганныҥ орто ӱредӱлӱ 
школыныҥ 5 «А» клазыныҥ ӱренчиги. Бу ӧдӱп јаткан 
јаан-јашту улустыҥ айлыгылы Балыктујул јуртта јадып 
турган каргандар 86 јашту эјем ле јестемди Магдалина 
Степановна ла Павел Иванович Петпенековторды бай-
рамла уткуп турум. Эјем ле јестем оогошто ло ӧскӱс 
арткылап аштап-суузап, соокко тоҥуп, шыралу кӱч 
ӧйлӧрди ӧткӧн улус

Экӱ айыл-јурт тӧзӧп, ӱч бала чыдаткан, эмди 
балдарыныҥ балдарын чыдадарга болужат. Јажына эјем 
ле јестем мал ижинде иштеген, кӧп Кӱндӱлӱ грамоталар, 
орден, медальдарла кайралдаткан иштиҥ јеҥӱчилдери. 
Олор экилбези јобош, јалакай, иштеҥкей кылыкту, ончо 
улуска болужар, айылдап кирген јашты да, јаанда да 
курсагыла кӱндӱлеер. Бисти турумкай, иштеҥкей бо-
лорына айдып ӱредет, ончо барын теҥнеҥ ӱлештирип 
берет ӧрӧкӧндӧр. 

Кажы ла неделя сайын эјем ле јестемди айылдап чыга-
дыс. Эжигин ачып кирзеҥ ле экӱ кӱлӱмзиренген, айылы 
ару-јылу сакыгылап отургылаар. Кандый јакшы, эјем ле 
јестем бары, биске баш болуп эмди де узак јӱргӱлезин.

Эјем ле јестем, бу ӱлгеримди Слерге сыйлайдым:
КАРУ УЛУСТАРЫМ

Кару мениҥ карганактарым,
Кандый јакшы слер барда.
Кӱнниҥ чогы јаркынду чалыйт,
Курчубыс бичтиҥ бек тартылган.
Кара бажыгар кажайганда болзо,
Карыгып сагыш качан да эбелбезин.
Кийнинде артыскан ӱйегер слердиҥ,
Калыҥжып угугар кӧптӧп ӧссин.
Јӱрӱмниҥ јолы јӱзӱн болгон,
Јакшыны-јаманды теҥ кӧдӱрип,
Јӱрӱмниҥ толкузына араай јайкадып,
Јажына јолыгар бирге ӧтти.
Эје-јестемниҥ эрке сӧстӧрин, 
Эмди де угуп јӱрерис.
Эжерлӱ куштый эки бойыгар,
Эзен-амыр ортобыста ла болыгар. 


